
Fundurinn haldinn á Teams og hófst kl. 12:10 

Mættir stjórnarmenn Austurbrúar: Ragnar Sigurðsson (formaður), Jónína Brynjólfsdóttir 

(varaformaður), Hjördís Helga Seljan Þóroddsdóttir, Helgi Hlynur Ásgrímsson, Íris Edda Jónsdóttir, 

Halla Auðunardóttir, varamaður. 

Boðuð forföll: Lárus Heiðarsson.  

Mætt frá Austurbrú: Bryndís Fiona Ford (framkvæmdastjóri) og Urður Gunnarsdóttir, sem ritaði 

fundargerð. 

 

Formaður setti fundinn sem boðað var til utan skipulagðrar fundadagskrár.  

1. Ályktun stjórnar vegna boðaðra skerðingar á Loftbrú 

Að afloknum umræðum samþykkti stjórn eftirfarandi ályktun:  

 

Ályktun Sambands sveitarfélaga á Austurlandi vegna breytinga á Loftbrúnni  

Samband sveitarfélaga á Austurlandi mótmælir boðaðri breytingu á fyrirkomulagi Loftbrúarinnar. 

Með breytingunni á fyrirkomulaginu er jafnræði í niðurgreiðslu fellt á brott og þeir sem mest þurfa að 

borga fá hlutfallslega minnst. Íbúar gera það ekki að leik sínum að panta flug á síðustu stundu. 

Skerðingin er aðför að búsetuskilyrðum á landsbyggðinni enda gegnir innanlandsflugið mikilvægu 

hlutverki almenningssamgangna Austurlands.  

SSA krefst þess að stjórnvöld falli frá breytingum í fasta krónutölu og tryggi þess í stað nægilegt 

fjármagn til að efla stuðninginn enn frekar með hærra hlutfalli afsláttar á innanlandsflugi. Þingmenn 

kjördæmisins verða að standa með íbúum gegn skerðingu á meginsamgönguæð fjórðungsins.  

SSA gagnrýnir jafnframt harðlega það samráðsleysi sem einkennt hefur undirbúning fyrirhugaðra 

breytinga á Loftbrúnni. Það er óásættanlegt að stjórnvöld boði breytingar á jafn mikilvægu 

byggðajöfnunarúrræði án þess að hafa fyrst raunverulegt samráð við sveitarfélög og 

landshlutasamtök þeirra sem breytingarnar snerta með beinum hætti. Þekking og reynsla 

heimamanna verður að hafa vægi þegar teknar eru ákvarðanir sem varða grundvallarforsendur 

búsetu og aðgengi að þjónustu.  

Austurland er í sókn og hér eru mikil tækifæri til áframhaldandi uppbyggingar. Ábyrg byggðastefna 

felst í því að styðja við þá þróun og tryggja íbúum og atvinnulífi samkeppnishæf skilyrði.  

Þegar fulltrúar landsbyggðarinnar lýsa aðgerðum stjórnvalda sem aðför að búsetuskilyrðum verður 

þeirri gagnrýni ekki vísað frá sem einberri upplifun. Hún byggir á áþreifanlegum ákvörðunum og 

boðuðum áformum: hækkun kílómetragjalds um 15,9% eykur ferðakostnað íbúa og flutningskostnað 

sem skilar sér í hærra vöruverð, hækkun virðisaukaskatts á aðgang að baðlónum, stórfelldum 

niðurskurði framlaga til sóknaráætlana og atvinnuráðgjafar, aukinni miðstýringu lögregluembætta 

og hugmyndum um fækkun þingmanna. Boðuð breyting Loftbrúarinnar bætist við þessa þróun. 

Samanlagt auka þessar aðgerðir kostnað, veikja svæðisbundið ákvörðunarvald og þrengja að 

forsendum búsetu og atvinnustarfsemi á landsbyggðinni.  



SSA leggur áherslu á að byggðastefna verður að birtast í raunverulegum ákvörðunum og 

fjármögnuðum aðgerðum, ekki aðeins í yfirlýsingum um mikilvægi landsbyggðarinnar. Ábyrg 

byggðastefna verður ekki mótuð án aðkomu þeirra sem búa á landsbyggðinni. Það er ekki 

ásættanlegt að stjórnvöld taki ákvarðanir sem hafa veruleg áhrif á lífsskilyrði íbúa án þess að hlusta 

á sjónarmið þeirra og sveitarfélaga þeirra.  

SSA felur framkvæmdastjóra að óska eftir fundi með innviðaráðherra tafarlaust. 

 

2. Framhaldsvinna með Kontext - mælaborð  
Rætt var um áframhaldandi vinnu við að þróa lifandi mælaborð byggt á efnahagsgreiningu 
sem gerð var fyrir haustfund SSA. Framkvæmdastjóra falið að vinna málið áfram með 
Kontext sem vann greininguna og taka málið upp við önnur landshlutasamtök.  
 

3. Áhrif fjárlaganna á landsbyggðina  
Framkvæmdastjóra falið að ræða við önnur landshlutasamtök um að vinna greiningu á 

áhrifum fjárlaganna á landsbyggðina.  

 
4. Önnur mál  

Framkvæmdastjóri sagði frá umræðum um ímyndarvinnu fyrir Austurland og 
 stefnumótunarvinnu fyrir Austurbrú.    

 
Fundagerð lesin yfir og samþykkt í lok fundar af öllum viðstöddum stjórnarmeðlimum.  
 
Fundi lauk kl. 13:14 


